
Shivakritam 1 Vishnu Stotram

શિવકૃતં ૧ વિષ્ણુસ્તોત્રમ્

હર ઉવાચ ।
નમસ્તે દેવતાનાથ નમસ્તે ગરુડધ્વજ ।
શઙ્ખચક્રગદાપાણે વાસુદેવ નમોઽસ્તુ તે॥ ૩-૧૪॥
નમસ્તે નિર્ગુણાનન્ત અપ્રતર્ક્યાય વેધસે ।
જ્ઞાનાજ્ઞાનનિરાલમ્બ સર્વાલમ્બ નમોઽસ્તુ તે॥ ૩-૧૫॥
રજોયુક્ત નમસ્તેઽસ્તુ બ્રહ્મમૂર્તે સનાતન ।
ત્વયા સર્વમિદં નાથ જગત્સૃષ્ટં ચરાચરમ્॥ ૩-૧૬॥
સત્ત્વાધિષ્ઠિત લોકેશ વિષ્ણુમૂર્તે અધોક્ષજ ।
પ્રજાપાલ મહાબાહો જનાર્દન નમોઽસ્તુ તે॥ ૩-૧૭॥
તમોમૂર્ત્તે અહં હ્યેષ ત્વદંશક્રોધસમ્ભવઃ ।
ગુણાભિયુક્ત દેવેશ સર્વવ્યાપિન્ નમોઽસ્તુ તે॥ ૩-૧૮॥
ભૂરિયં ત્વં જગન્નાથ જલામ્બરહુતાશનઃ ।
વાયુર્બુદ્ધિર્મનશ્ચાપિ શર્વરી ત્વં નમોઽસ્તુ તે॥ ૩-૧૯॥
ધર્મો યજ્ઞસ્તપઃસત્યમહિંસા   શૌચમાર્જવમ્ ।
ક્ષમા દાનં દયા લક્ષ્મીર્બ્રહ્મચર્યં ત્વમીશ્વર॥ ૩-૨૦॥
ત્વં સાઙ્ગાશ્ચતુરો  વેદાસ્ત્વં વેદ્યો વેદપારગઃ ।
ઉપવેદા ભવાનીશ સર્વોઽસિ ત્વં નમોઽસ્તુ તે॥ ૩-૨૧॥
નમો નમસ્તેઽચ્યુત ચક્રપાણે નમોઽસ્તુ તે માધવ મીનમૂર્તે ।
લોકે ભવાન્ કારુણિકો મતો મે ત્રાયસ્વ માં કેશવ પાપબન્ધાત્॥ ૩-૨૨॥
મમાશુભં નાશય વિગ્રહસ્થં યદ્બ્રહ્મહત્યાઽભિભવં બભૂવ ।
દગ્ધોઽસ્મિ નષ્ટોઽસ્મ્યસમીક્ષ્યકારી પુનીહિ તીર્થોઽસિ નમો નમસ્તે॥ ૩-૨૩॥
ઇતિ વામનપુરાણે તૃતીયાધ્યાયાન્તર્ગતં

શિવકૃતં વિષ્ણુસ્તોત્રં સમાપ્તમ્ ।
વામનપુરાણ । અધ્યાય ૩/૧૪-૨૩॥

